
1. Dacu i iswan igejdanen n warraz-a, 
amek i yezmer ad yesnerni tutlayt d 
yidles n tmaziɣt?
Iswi agejdan n warraz-a d aɛiwen d 
usebɣes n ufaris aseklan, adelsan, 
asegman d unmiḍan n wayen ilan 
assaɣ d tutlayt n tmaziɣt. Nettirim 
ad neḥrez lwert-a n lejdud s usidef-
ines deg wattalen n tatrara. Arraz-a 
daɣen yezmer ad yili d ameskar ara 
d-iseṭwin imesnulfa, imura, imnadiyen 
d yimseftiyen ara d-yernun tafat ɣef 
ubaɣur n tgemmi-nneɣ. Ilaq kan ad 
d-nini belli arraz-a s timmad-is d 
tasuddut n usnerni n tmaziɣt.

2. Dacu n temlilt i tezmer ad gent 
teknulujiyin tumḍinin deg useḥbiber 
d usnerni n tutlayt tamaziɣt?
Tiknulujiyin tumḍinin sɛant tamlilt 

tameqrant. Tettanef ad tennal azayez 
yehriwen, ladɣa wid i izedɣen deg 
tmura n lberrani, dayen daɣen ad 
yessishilen almud, asfaylu d usiweḍ n 
tutlayt tamaziɣt. Allalen am yisnasen 
n uselmed, tiɣerɣrin tigrarmudin neɣ 
ula d tigzi tawurmant zemrent ad rnunt 
abehri i turin i tutlayt-a ara yeqqlen d 
aferdis uddir udif deg tmeddurt n yal 
ass.

3. Tessawalem i kra n yimazzagen i 
tallelt deg ukala n ufran ?
Dayen i ibanen, yal tikkelt i nwala 
belli yewwi-d ad d-nsiwel i umusnaw 
deg kra n taɣult tasnilsant neɣ n 
ttiknulujit. Annect-a ya, yella-d ula deg 
uslagan agensay n temsizzelt, daymi i 
nemsefham gar-aneɣ ad d-nessiwel i 
kra n win i izemren ad aɣ-d-yefk tallalt 

ladɣa deg kra n tmeslayin i izemren ad 
yilin d ugur ɣef tesqamut.

4. Tettwellihem imekkiyen ɣef kra n 
temsal neɣ ulac anermis gar-awen ?
Igmamen n tesqamut n uktazal 
xeddmen s yiwen umensay : nettektili 
leqdicat, i aɣ-d-tessawaḍ tesmilt i 
d-yelhan d umager n leqdicat, s tarrayt 
tuffirt. Ula d yiwen deg-nneɣ ur yeẓri 
anwa i yellan deffir n leqdic, annect-a 
yelha akken ur yettḥiz ula d yiwen 
ɣer wayeḍ, akka meqqar ad qqimen 
igemmaḍ i d-nessufeɣ d izedganen.

5. Dacu i iḍerrun i leqdicat i 
d-tfernem ilmend n warraz-a ?
Tamezwarut wid i d-yufraren deg 
teɣzi n 180 n leqdicat, ad ḥeḍren deg 
tfugliwin n Yennayer i d-yessuddus 
usqamu unnig n timmuzɣa, i yettilin 
yal aseggas deg ḥed n yigezda n 
tmurt-nneɣ, syin ad asen-yettunefk 
igerdasen n yiseɣ i yettsinyi dɣa 
uselway n tigduda s timmad-is, rnu ɣer 
waya tadrimt s wazal-is i yal aswir n 
warraz. Akkin i waya, asqamu unnig 

n timmuzɣa yessufuɣ-d s tedrimt-is 
leqdicat-a i ifazen ama d idlisen ama 
d isnasen.

6. Dacu-t daɣen i ixeddem usqamu 
akken ad yefk tawalit i leqdicat-a ?
Tamezwarut, akken i t-id-nniɣ d 
asizreg n leqdicat-a akken ad ten-walin 
medden, i usmekti ugar n 32 n yidlisen 
n 4 n tezrigin yezrin ffɣen-d, ttwasersen 
deg tesdawiyin d tsuddiwin i d-yelhan 
d uselmed n tmaziɣt, asqamu unnig 
n timmuzɣa iteg assaɣ daɣen gar wid 
i d-yufraren d tɣamsa akken ad ten-
issinen medden. Ula deg tmesriyin n 
udlis timeqranin am tmesrit tagraɣlant 
am SILA. Akken daɣen i nteg assaɣ 
d tsudwin-nniḍen, amedya yelhan d 
assaɣ i iga usqamu gar ufrir n 2023 
yewwin arraz deg tsekla akked uxxam 
n umezgun Kateb Yacine n Tizi Ouzou, 
i d-yessulin taceqquft Aɣerrabu n 
Kayan i yewwin i tikkelt-nniḍen arraz 
aɣelnaw n tceqquft i ifazen deg tmurt-
nneɣ, ayen i d-yesbeyyinen tameẓla n 
yigemmaḍ-nneɣ.

